ҚР білім беру жүйесіндегі зайырлылық негіздері

    «Зайырлылық – біздің ең басты құндылығымыз»,- деп Елбасымыз Н.Ә.Назарбаев өзінің кезекті халыққа жолдауында баға берген болатын. Зайырлылық ұстанымы қоғамда білім берудің тұтастығын қамтамасыз етеді. Білім берудің кез келген түрі ол діни, саяси, кәсіптік, техникалық және т.б. болсын мемлекеттің қарауында болады.
    Білім беру жүйесіндегі діни білім беру мен зайырлылық ұстанымы арасындағы мәселелер заң аясында жүйеге асады. Қазақстан Республикасының заңнамасындағы «Діни қызмет және діни бірлестіктер туралы» заңда көрсетілгендей, діни білім беру ұйымдарын қоспағанда, зайырлылық ұстанымы бойынша, білім беру мен тәрбие жүйесі дін мен діни бірлестіктерден бөлінген. 
 ҚР-ның  2007жылғы  27 шілдеде қабылданған «Білім туралы заңында» көрсетілгендей, мемлекетіміздің білім саласына қатысты арнайы саясаты белгіленген. Онда білім беруге қатысты қағидасының мазмұны былайша ашылып: «...білім берудің зайырлы, гуманистік және дамытушылық сипаты, азаматтық және ұлттық құндылықтардың, адам өмірі мен денсаулығының жеке адамның еркін дамуының басымдығы» деп нақтыланған. Сондай-ақ осы заңға сәйкес, білім беру ұйымдарында төмендегідей іс-әрекеттерге тыйым салынған:
· Саяси партиялар мен діни ұйымдардың ұйымдық құрылымдарын құруға және олардың қызметтеріне;
· Білім беру ұйымдарында нәсілдік, этностық, діни,  әлеуметтік ымырасыздық пен артықшылықтарды насихаттауға, соғыс және халықаралық құқық пен ізгіліктің жалпыға ортақ танылған ұстанымдарына қайшы келетін өзге де идеяларды насихаттауға;
· Педагог қызметкерлердің білім беру үдерісін саяси үгіттеу, діни насихат жүргізу мақсатында немесе білім алушыларды Қазақстан Республикасы Конституциясы мен заңнамасына қайшы келетін әрекеттерге итермелеу пиғылымен пайдалануға.
     Бұл заңдағы қағидалардың барлығы білім алушылардың ар-ұждан бостандықтары мен құқықтарын, қауіпсіздігін және заң аясында әрекет етуін қамтамасыз ету мақсатында қойылған.
     Зайырлылық ұстанымы бойынша діни білім беруге тыйм салынбайды. Керісінше, дін білім берудің ұстанымдары мен идеялары, зайырлылық ұстанымы аясында арнайы мүмкіндіктер мен мақсаттарға қызмет ететін болады. Мысалы, дін құбылысы ұлттық дүниетанымның қалыптасуында, мәдениет пен тарихи сана, өркениеттік қабаттардан орын алады. Осы құндылықтардың көзі болып табылатын дін туралы ғылыми теориялар мен танымдар, діндердің тарихы мен тәжірибесі, әсіресе, Қазақстан Республикасы тарихына қатысты діндер туралы мағлұматтар, жалпы діннің қоғамдағы алатын орны мен маңызы жалпыға бірдей білім беру мекемелерінің барлық деңгейінде қоғамдық пәндер қатарында оқытылады.
Мұндағы мақсат – білім алушыларға діннің мәні, маңызы, тарихы мен тәжірибесі Қазақстан тарихына қатысты  екшелеп беру. Жаhандану үдерісі кезіндегі еліміздегі негізгі тарихи діндер, олардың басты ерекшеліктері, мерекелері, кітаптары, құндылықтары, ислам және христиан діндерінің қазақ жеріне таралуы, ханафи құқықтық мектебі мен матуриди діни танымдық мазхабының қазақ мәдениетіндегі орны, қазақ ғұламаларының рухани мұрасы танымдық сипатта жүйелі педагогикалық талаптар шеңберінде оқытылады.
  Мұндағы күтілетін нәтиже – білім алушылардығ жеке рухани қызығушылықтары мен сұраныстарын қанағаттандыру, олардың дін туралы білімдерін арттыруға ықпал ету.
  Екінші бір діни білім алу тетігі, қоғамдық негіде ұсынылады. Мысалы, еліміздегі белгіленген заңнама шарттары негізінде ресми тіркелген діни бірлестіктер жанынан ашылған діни сауат ашу курстары, медресе, қари орталықтары, православиелік оқу орталықтары, семинариялары жұмыс істейді.
Мектептен тыс уақыттарда білім алушы үшін осындай курстарға барып бастауыш діни сауаттарын арттыруға  мүмкіндіктер қарастырылған. Бірақ кәмелеттік жасқа толмаған балалар үшін мұндай курсқа қатысу тек ата-анасының келісімі мен бақылауы арқылы жүзеге асады. Ал арнайы діни білім алу құқығы мен мүмкіндіктері осы орталықтар арқылы, білім беру стандарттары негізінде жүзеге асады. 
  Мемлекеттің ертеңі болып табылатын жастардың қандай діни мазмұндағы білім алу мәселесі, оны қадағалау мен бақылауды тұтастай біріктіретін де осы зайырлылық ұстанымы.
  Елбасымыз Н.Ә.Назарбаев өзінің «Тарих толқынында» атты кітабында: «Біз бұқара санасындағы діншілдіктің артуына әзір болуымыз керек, онда тұрған қатерлі ештеңе жоқ. Жалпы дін өздігінен өнегелі ақиқаттан бөтен ештеңе үйретпейді. Жалғыз-ақ бізге қауіп төндіретіні діни біліміміздің деңгейі онша жоғары болмай отырғаны» - деп жазады. Бүгінгі жасөспірім, ертеңгі азамат, дін туралы білім алуға, тануға құқылы.  

